
A Educación Ambiental remata, moitas veces, no estudio teórico dos proble-
mas ambientais e nunha extensa explicación de conceptos que pouco, ou nada,
modifican os hábitos e actitudes das persoas. No mellor dos casos acádase unha
educación sobre o medio, lonxe da roussoniana educación no ambiente e a anos luz
da necesaria educación para o medio ambiente. Un modo de satisfacer esa
necesidade é realizar a programación desde o paradigma ambientalista, baseado no
biocentrismo e na complexidade, e, xunto a un modelo educativo constructivista,
educar desde a afectividade, fomentando os valores da solidaridade tanto sincróni-
ca como diacrónica. Cremos que só unha educación así entendida e que comece
nas primeiras etapas da vida pode transformarse en actitudes e aptitudes acordes
cun desenvolvemento non agresivo para o planeta que debemos compartir.

Estas ideas puxéronse en práctica no proxecto “A Terra, o xardín que
compartimos” levado adiante, no C.E.I.P. “O Grupo” de Riveira, durante o curso
98/99, coa participación do alumnado de Educación Infantil, 1º e 2º de Primaria e o
de Educación Especial, ata un total de 230 alumnos e alumnas.

MARCOS REFERENCIAIS E HIPÓTESES DE TRABALLO.

Riveira é un concello de 65 km2 no que viven uns 25000 habitantes. Situado
no extremo occidental da península do Barbanza, na costa coruñesa, a súa tradición
pesqueira está documentada desde o século XVI. A agricultura ten un carácter
tradicionalista, rutineiro e minifundista. O C.E.I.P. “O Grupo”, no que cursan estu-
dios 430 alumnos/as, atendidos por 27 mestres/as e persoal non docente, encóntrase
situado no centro de Santa Uxía de Riveira, capital do municipio. Dividido en dous
edificios, a dotación en infraestructuras e medios é pequena.

A hipótese previa foi que en Galicia préstase pouca atención ós temas que
fan referencia á biodiversidade e, en xeral, á calidade ambiental do contorno, polo

que supoñiamos un baixo coñecemento do custo, tanto social como económico, que
supón a xeración e mantemento de situacións ambientalmente adecuadas, tanto
desde o punto de vista vital como do estrictamente educativo. Supuxemos tamén
que, nas pautas de consumo dos alumnos e das súas familias, non se teñen en conta
a minimización, a reutilización e o reciclado, aumentando non só os residuos que se
producen senón tamén a presión sobre os demais seres vivos, pasando a depender
a súa existencia das necesidades momentáneas dos seres humanos.

ALCANCE DA EXPERIENCIA, OBXECTIVOS E METODOLOXÍA.

A transformación da realidade máis próxima pareceunos un obxectivo facti-
ble, para os alumnos e profesores implicados no proxecto, constituíndo unha primeira
etapa para abordar cambios máis profundos e máis amplos. Propuxémonos tamén
interaccionar cos hábitos familiares, a través dos alumnos e alumnas, fundamental-
mente no que ten relación co respecto ó medio, xa sexa na xeración, tratamento e
eliminación de residuos, ou no coidado de tódolos seres, animados ou inanimados,
que nos rodean.

O título “A Terra, o xardín que compartimos” fai referencia ós paradigmas
biocéntrico e da complexidade, ó entender a Terra como unha nave que pertence a
tódolos seres vivos, presentes e futuros, e o xardín como un ecosistema complexo
no que o importante son as relacións establecidas entre as partes que o compoñen
e non eses compoñentes en si mesmos. Desde o punto de vista educativo, partimos
do paradigma constructivista, no sentido dado por Ausubel, xa que consideramos o
seu constructivismo moderado o máis axeitado para a súa integración na disciplina
organizativa do marco escolar. As interaccións coa sociedade enmárcanse nun
concepto máis “vigotskiano”, no sentido de que pretendemos a súa transformación,
máis alá do que sería o seu simple estudio e comprensión.

A metodoloxía utilizada foi a da investigación-acción, e o traballo consistiu,
fundamentalmente, en accións que modificaron o contorno escolar, no que a cotío
se moven os alumnos e alumnas, para facelo medioambientalmente máis atractivo.

Pretendiamos traballar aspectos que poden incluírse en tres grandes grupos:

1.- Valores: fomentar a solidaridade inter e intraxeracional; apreciar os bens
e servicios dos que disfrutamos, non só polo seu uso, senon polo esforzo colectivo
que representan; valoración das especies vexetais non só pola súa utilidade directa
senon polo único feito da súa existencia como seres vivos; conciencia de que o
medio, a súa habitabilidade e beleza, condiciona as nosas actuacións, á vez que nós
o creamos.

2.- Actitudes: propoñer e realizar modificacións de conducta que leven á
mellora do contorno; reutilizar e reciclar todo o posible; eliminar, do xeito máis

adecuado, os residuos xerados, evitando contaminar; respectar a existencia de tódolos
seres vivos, como compañeiros dos humanos, no navío “Terra”; contribuír ó arranxo
e embelecemento do ambiente próximo, en particular do escolar, respectándoo e
aportando ideas para o seu mantemento e mellora; incitar ós demais a participar
destas actitudes e valores.

3.- Coñecementos: as plantas: a súa alimentación e reproducción; os animais:
a súa alimentación e hábitat; ecosistemas: visión global; relacións entre plantas e
animais.

Outros obxectivos máis xerais tiñan que ver con fomentar o traballo en equi-
po e a cooperación, con coñecer a realidade natural e social do contorno, nos seus
diversos niveis de proximidade, para conservalo e melloralo, e con despertar o
interese polo coñecemento do medio, aprendendo a usar as técnicas para buscar e
interpretar información.

FASES DA EXPERIENCIA E REALIZACIÓN.

O plan de traballo constou de tres fases: preliminar, de realización e de valo-
ración, aínda que a realización das mesmas non foi temporalmente lineal e unhas
superpuxéronse coas outras, creando unha rede de interaccións.

Na fase preliminar elaboramos a programación, temporalizando as activida-
des. Informouse ós pais dos participantes dos obxectivos, métodos e actividades
previstas no proxecto. Tamén se reuniron tódolos materiais, información e docu-
mentación posibles, estudiando o contorno para planificar a súa modificación. Con-
tamos coa colaboración da Fundación Fernández Latorre, a través do programa
Voz-Natura, e do Excmo. Concello de Riveira, do que recibimos unha axuda cons-
tante.

A valoración das ideas que os alumnos de Infantil e primeiros cursos de
Primaria teñen de conceptos complexos como biodiversidade e calidade ambiental
non é fácil, xa que a súa capacidade de comunicación é limitada. Non por iso debe
supoñerse que carecen desas ideas. Para valorar os preconceptos solicitamos ós
rapaces un debuxo que nos amosase ós adultos a súa visión dun bosque.

O estudio da vila confirmounos que, aínda que se observa unha certa preocu-
pación ambiental (instalación de papeleiras e contedores para a recollida de papel e
vidro), tratase dun medio demasiado hostil para os máis pequenos, con carencia de
zonas verdes e unha deficiente planificación que beneficia o tráfico rodado fronte ó
paseo. A situación do C.E.I.P. “O Grupo”, no centro urbano, favorece que as súas
instalaciones sexan utilizadas por grupos de persoas alleas ó centro, causando fre-
cuentes deterioros, particularmente no parque de xogos. As paredes de formigón
visto constituen un contorno agresivo que pareceu necesario modificar.

A fase de realización implicou a adecuación física e biolóxica do medio esco-
lar (elaboración de murais, acondicionamiento de solos, plantacion de árbores e
plantas autóctonos, instalación de papeleiras). Para favorecer a convivencia cotiá
con outros seres vivos non humanos e facer ós rapaces responsables do seu coidado,
optouse por facer que cada neno/a coidase unha planta. Cada alumno/a aportou
unha, da que era responsable. Destinamos un espacio nas aulas para ser o noso
“xardín”, que nos acompañou ó longo do curso.

Para introducir hábitos alimentarios máis sans, fomentamos o consumo de
froita que as árbores poñen á nosa disposición. Solicitamos que cada clase trouxera
ó colexio un tipo de froita. Tras intercambialas, para ter en cada aula a diversidade
axeitada, investigouse, xogando, a cor, a forma, a textura e o cheiro. “Nosas amigas
as froitas son divertidas”. Despois elaboramos, en conxunto, unha macedonia
xigante. Pola tarde merendamos todos xuntos.

Para mellorar o contorno escolar interior, cada aula debuxou unha grande
árbore sobre papel e instaláronse nos corredores. Quitando e poñendo follas, flores
e froitas, tamén de papel, representamos o paso das distintas estacións e os cam-
bios que inducen nas árbores. Do mesmo xeito, ó lado de cada árbore
representáronse animais e plantas que adoitan acompañalas, modificándose tamén
segundo a sucesión estacional.

Para explicitar a mensaxe do valor da biodiversidade e a necesidade de aban-
donar o antropocentrismo, escollemos a representación teatral da obra “O Carballo”,
escrita ex profeso por M. Tajes. O vestiario foi elaborado con todo tipo de papel e
cartolinas nas aulas e, ademais dos personaxes principais, caracterizáronse como
árbores froiteiras ó resto dos participantes no proxecto. Os outros alumnos do colexio
foron o noso público e os traxes foron reutilizados para o  Carnaval.

A modificación do contorno exterior comenzou polo patio de recreo de Edu-
cación Infantil. Solicitamos ós nenos un debuxo que representara as figuras que
quererían no muro exterior que pretendiamos pintar. Pintamos de branco a parede
e, sobre ese fondo, os alumnos realizaron debuxos de flores, árbores, animais,
bolboretas, do sol e da lúa. A parede parece agora formar parte da nosa escola e
non separarnos do mundo senon achegarnos a el, contribuíndo a dar unha especial
alegría e luminosidade. O Concello de Ribeira realizou a instalación necesaria para
plantar un xardín pegado ó muro, onde viven as plantas e árbores autóctonos, que
plantamos nun día de especial ledicia e festa grande.

Na fase de valoración profesores e alumnos puxemos en común os achados
realizados e, volvendo a pedir un debuxo dun bosque, comparámolo co realizado
para avaliar preconceptos.



Boletín das CienciasBolet ín das Ciencias3838

RESULTADOS E CONCLUSIÓNS.

Da análise dos debuxos aportados dedúcese que o bosque é algo distante e
sen relación coa súa vida cotiá. Hai descoñecemento e desconfianza. Interpreta-
mos que non existe o concepto de bosque como entidade colectiva, nin están pre-
sentes sensacións de conexión persoal co mundo natural. Estes resultados confir-
maron as nosas hipóteses previas relativas á pouca atención que se presta á
biodiversidade e a calidade ambiental. Ó remate do curso os rapaces volveron a
debuxar o bosque: foi evidente a complexización do esquema mental. Aparecen
figuras humanas, animais entre os que destaca o bufo (tomado da representación
teatral), e, sobre todo, destaca a presentación das árbores formando conxuntos e
non individualidades como ó iniciar o proxecto.

O coidado da planta, da que cada un era responsable, pareceu mellorar a
disciplina de hábitos dos alumnos. Ao entrar e saír saudábana, verificando se a
terra estába húmida ou non, o que indica que as súas preocupacións extendéronse
máis alá da comunidade constituída polos humanos máis próximos. Nos debuxos
aparecen a auga e o sol como necesarios para o crecemento das plantas, reflectíndose
que pasan por distintas etapas: crecemento, floración, etc.

Os murais interiores, representando as árbores, conseguiron evitar a destruc-
ción que antes sufrían os murais que ocupaban esas mismas paredes. Os alumnos
parecen interpretalos como algo que lles é propio, que lles pertence. O pintado do
muro exterior contribuíu a mellorar o respecto cara as instalacións. Ata agora non
sufriu desperfectos. Os propios alumnos encarganse de impedir que outros
compañeiros estraguen a obra de todos. A nosa impresión é que se sinten orgullo-
sos da labor realizada e que encontran a escola máis súa.

Cremos que temos avanzado na sensibilización dos nosos alumnos cara o
mundo que os rodea e dos obxectivos, previstos ó comezar, consideramos que avan-
zamos en moitos deles, en particular en valorar as especies vexetais como seres
vivos, en concienciar de que a habitabilidade e beleza do contorno repercute nas
nosas vidas, e en coñecer que o máis importante son as relacións entre as cousas e
non as cousas mesmas. O esforzo necesario para conseguir tódolo anterior e a
aportación que realizaron as plantas e árbores que plantamos e coidamos, farannos
valorar, dun modo máis coherente, a diversidade que nos rodea e que nos fai ser o
que somos.




